
Pol-me Kolosi su-para pepa luma rapasa

1 �1 Ni Pol-re Gote-me ni epe kone suma ni Yesu Keriso-na aposel 
kogono ali mapiraasa. Naa ame Timoti raapu piruma go pepa lu 

rapaato. 2  Nimi Gote-na ruru enaalinu nimi Kolosi su piri enaalinu-para 
go pepa apo lu rapaato-daa. Nimimi Keriso madaa kone rulaoma ame 
balinu-rupa piralepape. Naana aapa Gote-me nimina lo robaa-para epe 
raba meape kone-para kuma pi kone-para gina.

Kolosi enaalinumi Yesuna agale madaa kone rulasimi
3  Ade abuna naame nimi madaa Gote-para beten leme raburi ora pili 

leme. Nipuri naana Mudu Ali Yesu Keriso-na Aaraa ora ria pia. 4 Gore 
nimimi Yesu Keriso madaa kone rulaoma Gote-na ruru enaali raayo-para 
epe ranaa komo raana komeleme remaa abala pagema. 5 Abala ririnare 
ora Epe Agale nimi mea lagisimi rabu nimimi go agalena re lo robaa-para 

Kolosi
Ripili Agale

pare nipu Kolosi su-para lotu ada meda namarekaalisa. Pol-me ali medaloma 

maa suma pimi. Go pumare nimimi so yaa-para yada lore ali ele adoma 
mulalo piralimi-daare nimimi kone rulaoma Gote-na ruru-para ranaame 
komo pimi. 6  Su raayo-parare go epe agale pago kiriteme. Go puma 
enaali raayome epe kone suma epe-rupa pimi. Go pea pare nimimi abala 
ririna Gote-na epe raba meape kone misimi rabu nimimi go kone waru 
adisimi. Go yapare su raayo-para Gote-na agale pago kiriteme. 7 Naana 
epe kogono ali Epafras-me abalade nimi go epe agale moge riaasa. Go 
aliri ade abuna Yesu Keriso-na kogono waru surubuma naa raapu kogono 
komea-rupa pea. 8  Gore Holi Spirit-mi nimi abala ranaa komape kone 
gisa-pulu go ali nipumi naa lagisa.

Pol-me beten loma Kolosi enaali puri mapalaasa
9 Naame nimi madaa remaa laema rabu page abi page nimi madaa 

beten loaema. Gote-me nimina lo robaa-para kone Go raba minalo naame 
beten loaema. Go puma nimimi Holi Spirit-na kone waru makuaaomare 
kone adaapu mealiminalo beten leme. 10 Go rabu nimimi Mudu Ali-na 
pora pamuma nipuna kone mealimi rabu Mudu Ali nipumi raaname 
komalia. Go pora raluma epe kogononu palimi-daare Gote-na epe kone 
nimina lo robaa-para ora adaa yaalia. 11 Go pumare Gote-na puri raayome 
nimi puri mapalaanalo naame beten go-rupa loaema. Nipuna epe puri 
madaare nimimi epe-rupa pawa piruma kedaa raayo mada ritimi. 
12  Nimimi aapa ipu-para ora pili loma raana komalimina. Gore nipumi 
nimi mapiraasa-pulu nipuna saapirae ele maa rumaaoma gialia. Go elere 
naa epe paa-para pima enaalinumiri Gote nipuna ruru pima-le go epe ele 
raayo mealima. 13  Abalade su ribaa le-para pirisimi rabu koe elena purimi 
naa rabuaanaalisa. Go pisare Gote-me naa raba mulalo nipuna epe Sina 
Surube Su-para maa mapiraasa. 14 Go Simiri naana koeyae maa rubaoma 
naana pupitaginu ora pane misa.

Keriso nipuna kone-para nipuna kogono laapo madaa agale lakalisa
15 Yesu Keriso-re naame nipu adema rabu nipu Gote yapare enaalinumi 

Gote na-ademe. Keriso-re ora Gote-me warisade ele raayo surubea. 
16  Gote-na Simiri so yaa-para wi ele page su kamaa wi elenu page raayo 
warisa. Nipumiri naame adema elenu page na-adema elenu raayo warisa. 
Go yaa-para pimi remonu page kalu aalinu page surube ensel-nu page 
ensel mudunu page raayo warisa. Go puma Gote-me su yaa ele raayo 
warisadere nipuna Naakina rolo-para wia. 17 Go elenu raayo nawarisa 
rabu nipu abala ririna pirisa. Go puma nipu raapu epe-rupa aaina lo 
warisa. 18  Gore kone rulae enaali raayore nipuna yogalena ru-para 
piramina nipu naana Mudu Ali pia. Nipuri naana yogalena re ali piru 
aaya. Nipuri go kome enaalinu pimi-para puma pirisa pare Gote-me 
nipu wala marekaasa rabu nipu ele raayona mudu piru aaya. 19 Gote-me 

nipuna puri kone raayore go naaki komea madaa katea. 20 Gote nipuna 
koneme su yaa laapo raayo nipuna le agaana wala maa kiritalo pisa-pulu 
su kamaa maa rapasa. Nipuna Si Yesu repena polopea madaa komoma 
yaapi koyalisa-pulu Gote-me su yaa-para piri ele page su kamaa wi ele 
page nipu raapu epe-rupa mapiraalalo pisa.

21 Abaladere nimi Gote raapu re-para napirisimi pare nimi koe kone 
suma koe ele puma yada lore ali-rupa pirisimi. 22  Go pirisimi pare nipuna 
naakina to yogale repena polopea madaa lu makomasimi rabu Gote-
me abi nimi raayo nipuna adami enaalinu-rupa mapiraaya. Go pea-le 
nipumi nimiri nipuna enaalinu mapiraalalore ora pupitagi nale koe elenu 
nasaapiruae enaalinu nipuna le agaana pirinalo mea kirita mapiraasa. 
23  Go pisa-le nimimi Mudu Ali madaa kone waru rulaoma nipuna agale 
raitalepape. Go puma koe ele medame nimi nayolo riliadaare nimimi 
abala pagisimide epe agalena ele adoba piruma nagiyalimina. Niri Pol 
abala ririna neme go epe agale laguma nimi raba meape ali pirisuade. Go 
epe agalere go su kamaa piri enaali raayome abala pageme.

Pol-me Kolosi enaalinu raba misa
24 Abi neme rialo kedaare nimi raba mealuame raaname koma pi. 

Kedaa medalomare Yesumi nipuna ruru enaalinu raba mulalo rilisa. Go-
rupa rilisa pare abi page go kedaa medaloma pa wia. Naa yogaleme nape 
radaare Yesu nipuna nisade kone makibumaaoma raba muaayo. 25 Gote 
nipumi abalade ni mapiraasa rabu ni lotu ada-para kiritape piri enaalinu 
raba mi ali mapiraasa. Go puma neme nimi epe-rupa piraminalo raba 
muaayo. Go puma neme Gote nipuna agale nimi waru lagele. 26  Ade 
abuna abalade go kudiri puma wi agalere enaalinu raayome napagesimi 
pare abiri Gote-na ruru enaali raayo madaa pename maa waatea. 27 Abiri 
Gote-me kone suma go-rupa pea: Nipuna kudiri pu wi agalena re-re 
nipuna enaali raayo-para maa waatea. Go ora epe agalere enaali raayona 
rikirana pename waatea. Go kudiri pu wi agalena re-re go-rupa: Keriso-
re nimina lo robaa-para pia-pulu nimi Gote raapu piruma nipuna epe 
paana puri kuma mealepape. 28  Go pea-le naame Keriso-na epe agale 
enaali raayo-para moge aaema. Go puma naame makuaae kone muma 
agale mogealalore agale mana puri paboma laketema. Go puma naame 
enaali komea komea laatapu lakeloma Keriso raapu puri pale enaalinu 
piraminalo moge aaema. 29 Go kogono polalo pe rabu nana purimiri 
ade abuna neme kedaa puma kogono paayo madaa radaa pea. Go puriri 
Keriso-me nana lo robaa-para go aaya rabu neme kogono mada pe.

Nimimi kone rulaoma muma makirae agale giyalepape

2 �1 Gore neme nimi madaa kogono pulalore ni radaa pisa. Go page 
mo Laodisia su-para piri enaalinu-para enaalinu medalomame ni 

waru na-ademe pare raba mulalo kogono pe. 2  Neme kogono go-rupa 
pere nimuna pu robaa-para puri mapalaaoma piruma raana komape kone 
suma piraminalo kogono pe. Go rabu nimumi makuaae kone muma pu 
robaa-para rubitabenalo waru mealimi. Go puma nimimi Keriso nipu 
Gote-na pagaa wi agalena re adaliminalo kogono peme. 3  Gote-na pagae 
agale raayo-para nipuna makuaae kone-para gonuri Keriso-me naana lo 
robaa-para epenalo maa waatea.

4 Go paa-daa nimi lagialo: Ali medame nimi ape puma makiralia-daare 
nipuna agale napagalepa. Nipuna agalere ora epe puri pale agale kone 
salimi pare nimi makiraalia. 5 Gore ni nimi raapu meda-para napima pare 
nana koneme nimi madaa epenaato. Nimimi Keriso madaa puri paloma 
kone rulaoma komea-rupa pimi-pulu ni ora raaname komalo.

Yesu madaa kagaa pirape kone wasupa meamina
6  Nimimi Yesu Keriso ora nimina Mudu Ali madaa kone ruleme-le nipu 

madaa epe-rupa piralepape. 7 Gore repena Pita no su-para puri paloma 
aaya-rupa nimi page nipu raapu piralepape. Go puma nimimi nipuna 
puri meaa-ma puma kone waru rulaoma go-rupa piralepape. Epe agale 
mogealisa-rupare epe-rupa piralepape. Go puma ade abuna nimimi Gote-
para ora pili tapape.

8  Nimimi waru adalepape. Ali medalomame su kamaa kone suma nimi 
makiraoma nipuna koe pora pamuape kepaame komalimi. Go su kamaa 
konere nimumi aapa kasuanuna agale mana yaa-pulu su yaa surube ensel 
koenuna agale pagoma mogeaeme. Go rabu nimumi Keriso-na agale 
namogeleme.

9 Keriso-na to yogale-parare Gote-na puri kone raayo rubitabea. 10 Go 
pea-le nimimi Keriso raapu piramina Gote-na kone raayo nimina lo 
robaa-para rubilina. Nipuri ora surube ensel-nu page ensel mudunu page 
go raayona mudu piru aaya. 11 Gore nimi nipu raapu komea-para piruma 
nimina yogale rugulisimi. Go peme pare yogale rugulape konere alinumi 
pemede-rupadaa namisimi. Dia, Keriso-me nimina koe pupitagi ne kone 
maa rubuma nipuna kagaa kone gisa. Go rabu Keriso-me yogale rugulimi-
rupa koe ele maa rubisa. 12  Gore nimimi kalu-ipa misimi raburi nimumi 
Keriso tapa-para rogaasimi-rupa nimi page nipu raapu rogaabaema. Go 
puma Gote-na purimi Keriso tapa-para marekaasa-rupa nimimi kalu-
ipa muma Keriso raapu kome enaalinu piri-para giyoma rekoaaeme. 
13  Abaladere nimimi pupitagi noma nimina kone wasupa komape-rupa 
pirisa. Go raburi nimi ruru rado enaali piruma rekena agalena pora 
naralisimi. Go pisa pare Gote-me Keriso tapa-para marekaasa rabu nimi 
nipu raapu mapiraasa. Go puma Gote-me naana koe raayo maa rubisa. 
14 Gore ali medame yago mulalo go alina bi pepa mada lu wia. Go yapare 
naame rekena agale-para agale mana-para napagelisima rabu naa raba 

minalo pisa. Go pisa pare Yesu repena polopea madaa komisa rabu naana 
rekena agale page keapisa. 15 Go puma nipumi go repena polopea madaa 
komisa rabu koe ensel-nu mudu ensel-nu lore alinu ipulupa loma yalisa. 
Go pumare enaalina le agaana nipumi go lore alinu adainaaoma yala 
mapolaalisa.

Naare Keriso raapu abala komisima
16  Gore nimumi nimi-para pa makirae agale meda nateme. Nimimi eda 

no ipa nape rabu rekena agale page natemena. Gore adaa di rabu page 
kagaa kasua opaliade rabu page Pomo mu Pirape Yapi di rabu page go 
madaa makirae agale mada natemena. 17 Go agalere go-rupa lapere Keriso 
epape di rabu elenu yarare palia. Go palia pare abi wassupa-rupa aaya 
pare go elenuna re-re Keriso yaade. 18  Gore pa ali medame upaa puma 
epe ele adoma kose lape agale-rupa lagialiare nipuna agale napagalepape. 
Nimimi ensel-nuna bi minasaalimi-daare nimina bi rabuaniaalimi lo 
lagialia pare makirae agale tea. Go piale aliri nipu abalade piri ali-rupa 
piruma nipumi abalana kone suma lagu aaya. 19 Gore Keriso ora Mudu 
Ali piru aaya pare mo ali-rupare Keriso raapu napiruaaya. Keriso-mere 
naa nipuna yogale piraminalo puri Go surubea. Go puma nipuna kuli-
para riripu-para puri Go naa kiritao saapiruaaya. Go puma Gote-me naa 
Keriso-na rururi nipu raapu piraminalo puri gea.

20 Nimiri abala Keriso raapu komisimi rabu su yaa laapona koe remo 
raayona puri rabuniaasa. Go pea-le nimiri ake paa-daa wala go su 
kamaa enaali-rupa piralimi? Go puma nimi go rekena agale medaloma 
ake paa-daa pago pimi? 21 Go rekena agalere go ele kimi nameape loma 
nawaraape loma nena to madaa narogaape agale lagu aaya? 22  Go pi 
rekena agalere ora pa wia-daa pa enaalinumi go agale mana lagialema. 
Go yapare go eda-para elenu-para naame pu kiritalima-daare ora dia 
yaalia. 23  Gore ensel-nuna bi minasaape agale mana-para nimina bi 
rabuaniaape agale mana-para to yogale makoyaaina leme agalere ora 
epelea kone wimi? Gore nimumi makuaae kone muma leme pare mo 
agale mananu pageme rabu Gote-na bi naminasaaeme. Dia, nimina bi 
meape madaa kone mapiraoma pageme.

Gote-me naare Keriso raapu abala marekaasa

3 �1 Gote-me nimi Keriso raapu abala marekaasa. Go pisa-le nimimi so 
yaa madaa wi elenuri nimina mealimina kone mapiraalepape. Sogo-

parare Keriso ora mudu piruma Gote-na popo ki-nane pia. 2  Ade abuna 
nimi raayome so yaa madaa wi ele madaa kone penaloma surubalepape. 
Nimimi go su kamaa wi elenu madaa kone namapiraalepape. 3  Gore go su 
kamaa nimiri abala kome enaali-rupa pisimi-pulu nimimi go su kamaa wi 
elenu madaa kone namapiraalepape. Dia, pare nimina ade abuna kagaa 

pirape kone wasupanu-para Keriso Gote raapu maa saaba pirina lea. 4 Go 
puma Keriso-re naana ade abuna kagaa pirape kone wasupana re yaade. 
Gore werepe nipu su kamaa wala epalia raburi nimi page nipuna epe 
paana ru-para komea-para rekalimi.

Naare kagaa enaali piramina
5 Go pea-pulu nimimi go su kamaa agale madaa wia kone raayore 

lu makomalepape. Su kamaa wi kone nimina lo robaa-para wia-le 
giyalepape. Ena paake yole kone-para yala polape kone-para pa enanu 
yole kone-para pupitagi nolalo pi kone-para ele leme adoma kepaame 
kome kone-para go raayore giyalepape. Ele meda adoma kepaame 
komape konere ora pa remona bi minasae kone. 6  Gore enaali raayome 
Gote-na agale napagoma mo koe elenu palimi-daare Gote-me koe rono 
pagape rudu mada gialia. 7 Abalade nimimi page go alinu raapu piruma 
nimina lo robaa-para wi kone koe raayo muma nimimi koe poranu 
raitalalo pisimide.

8  Yapare abi nimiri koe kone go-rupa raayore giyalepape: Rono 
page kone-para koe pape kone raayo giyalepape. Go page ero agale-
para koe pugu pi agale page raayo giyalepape. 9 Nimina ame balinuri 
namakiralepape. Dia-le nimimi abalana kone-para koe raayore abala 
giyasimide. 10 Go puma nimiri kagaa kone raayo meamede. Gote-me nimi 
ora kagaa enaalinu-rupa warisa-pulu nipumi ade abuna nipuna epe kone 
go aaya. Go puma nimimi kone meaa-ma pumare nipuna kone raayo mu 
kiritamina. 11 Naa kagaa enaalinu pima-le ruru rado enaali-rupapara Juda 
enaalinu-para rado-rupa napiramina. Go puma yogale rugulape alinu-
para yogale nakepeape alinu-para rado napiramina. Go puma kimisu 
enaalinu-para raa-para piri enaalinu-para rado-rupa napiramina. Go 
puma pa kogonome adili enaalinu-para pa kepele enaalinu-para go raayo-
rupa rado rado abi napiramina. Dia-le Keriso-me naa raayore komea-rupa 
makibumaaoma enaali raayona lo robaa-para rubitabenalo naa kagaa 
enaalinu mapiraasa.

Naana ya raana waru komamina
12  Gote-me nimi madaa ranaame komisa-pulu nimiri ora nipuna ruru 

enaalinu-rupa mapiraaya. Go pea-pulu nimimi kagaa kone go-rupa suma 
piralepape: Waru kodome komape kone-para raba meape kone-para pawa 
pirape kone-para go kone raayo suma ora pawa aawae enaalinu piralepape. 
13 Go pumare nimina rikirana piri enaali medalomame nimuna marakepa 
agale loma ape agale teme-daare gore go koe kone maa rubalepape. 
Gore Mudu Alimi nimina koe elenu abala maa rubisa-le go-rupa nimimi 
nimuna koe elenu page maa rubalepape. 14 Go pumare ranaame komape 
kone salepape. Go konemere ora epe kone raayo komea-para maa 

makibumaaoma puri mapalaaya. Go rabu naa kone komea mada salima. 
15 Keriso-me nipuna kuma pi kone go aaya-pulu go konemere nimina lo 
robaa rumaalia. Gote-me abalade nimi yogale komea-rupa mapiraoma 
yaalisa rabu nipumi go epe kone su komea-rupa piraminalo pisa. Go pea-le 
nimimi ade abuna Gote-para ora pili tapape. 16 Keriso-na ora epe agalere 
nimina pu robaa-para waru rubina maitalepape. Nimina ame balinu epe 
agale rado rado mada ma-redepo yaina laketapape. Go puma nimimi epe 
rupale yasa-para epe maita-para epe lotu yasa-para loma nimina pu robaa-
para wi koneme Gote-para ora pili waru tapape. 17 Nimimi ele raayo kogono 
puma agale madaa leme-daare gore Mudu Ali Yesuna bi madaa palepape. 
Go puma nipuna bi madaare nimimi aapa Gote-para ora pili tapape.

Kristen enaali-repaa madaa agale
18  Nimi enanuri nimina alina rolo-para piralepape. Go palimi-daare 

Mudu Ali-na pora epe-rupa raitalimi. 19 Nimi alinumi page nimina 
werenu ranaame komalepape. Go pumare nimimi koe kone nasuma 
nimina werenu-para puri pale agale natapape.

20 Nimi nogo naakinumiri ade abuna nimina ama aapana agale raayo 
waru pagalepape. Go palimi-daare Gote-me go piale kone raaname 
komalia. 21 Nimi aaraa aginumiri nimina nogo naakinu-para rono 
napagaalepape. Go palimi-daare nimuna lo robaa makoyaalimi.

Kogonome adili alinu-para surube ali laapona agale
22  Nimi kogonome adili ali raayore mo nimina surube alina agale raayo 

waru pagalepape. Gore nimumi ademe-le pa kamaa kogono puma nimu 
komeleme pulalo napipape. Dia, pare nimimi Mudu Ali madaa kone waru 
saabaoma ora kone komea suma kogono palepape. 23  Gore kogono raayo 
nimimi pemere Mudu Ali-na kogono-rupa kone suma puri paloma kogono 
palepape. Nimimi pa ali madaa kogono pape yaade kone nasalepape. 
24 Go palimi-daare Mudu Alimi nimina epe yoto gialia. Abala nipumi 
nipuna enaalinuna ele makiritaasa. Go puma nimi raayo kogono peme 
rabu Mudu Ali Keriso nipu komeana kogono peme-le pagalepape. 25 Gore 
pa ali medame koe ele palia-daare gore go paliade koeyae madaa koe 
kedaa mealia. Gote-me enaali raayo epe kone komea suma go koe ele 
madaa abutea.

4 �1 Nimi kogono surube alinu nimimi mo nimina naakinu-para ora 
redepo le kone suma suruba piralepe. Nimina Adaa Ali page so yaa-

para piruma adea-le pagalepape.

Agale mana medaloma
2  Nimimi ade abuna beten leme rabu waru adoba piralimi. Go puma 

nimimi Gote-para ora pili laatepape. 3  Naa page raba minalo Gote-

a 4.9 Onesimus-re Filemon-na kogonome adili ali. Epe Agalena re adede kogonome adili 
alimi page Tikikus raapu lama epalipi loma lakelisa. Filimo-na agale madaa page apo 
wia-daa. 

para nimimi beten latepape. Gote-me naa pora maa waalenaloma 
naame nipuna epe agaleme Keriso pagaa wi agale madaa puri paboma 
lamona beten tapape. Go agale madaare nimumi ni abala karapo ada 
mapaitaasimi. 4 Nimi neme go epe agalena re waru ma-redepo yaaoma 
lakelano beten tapape.

5 Gore ade abuna Gote madaa kone narulaeme enaalinu adalimi rabu 
nimumi epe pora adenalo kone waru suma agale laketapape. 6  Nimina 
agalere ade abuna epe-rupa loma rede waru pina laketapape. Go puma 
nimimi enaalinuna agale page epe-rupa ade abuna abulepape.

Pol-me Tikikus-para Onesimus laapo mea rapasa
7 Naana epe ame Tikikus nipumi epe remaa raayo lagu aaya. Tikikis-ri 

nipu ni raapu piruma Mudu Ali-na kogono ora waru pu aaya. 8 Go pea-le 
neme go ali nimi piri-para maa rapaalua. Nipumi naa madaa remaa lagialia 
rabu nimina pu robaa-para epe kone mada salimi. 9 Nipu epalia rabu neme 
Onesimus-ri a ora naana epe kogono pape ame awaoma ora nimina adami 
ali page yaade. Ele raayo go-para paa-daa nipumi nimi lagula epalipa.

Pol-me abi piralepape agale Kolosi enaalinu re-para rapaasa
10 Aristarkus-ri karapo ada komea-para paitapa pare go alimiri nimi abi 

piralepape lo rapaata. Mak nipu Barnabas-na kai go ameayame page abi 
piralepape lo rapaata. Gore nipu nimi piri-para epalia raburi gore nimimi 
nipu mealepape. Go madaare abalade neme nimi-para agale mana la 
malaaluade. 11 Jisas nipuna bi meda Justus lemede ali nipumi page abi 
piralepape lo rapaata. Go ali repore Juda alinu piruma Yesu madaa 
kone rulasimi. Go ali repore Gote-na Surube Suna agale madaa ni raapu 
komea-para kogono pema. Go puma nimumi ni waru raba mu aaeme.

12  Epafras-me page nimi-para abi piralepape lo rapaata. Go ali page 
nimina adami ali piruma Yesu Keriso-na kogono pea. Ade abuna nimi 
raba minalo beten puri paloma lo aaya. Go puma Gote-me nimi puri 
mapalaaoma ora enaali mapiraoma nipuna agale waru pagoma puri 
mealiminalo ade abuna beten lo aaya. 13  Neme nipumi kogono waru 
paa-daa neme nimi go-rupa lagialo: Nipumi nimi-para Laodisia su-para 
piri enaalinu page Hierapolis su-para pimi enaalinu page raba mu aaya. 
14 Demas page naana epe dokta Luk go laapome page nimi abi piralepape 
agale lo rapaatepe.

15 Nimi page neme abi piralepape lo agalere Laodisia su-para piri 
enaalinu laketapape. Go puma nimimi abi piralepape agalere Nimfa-na 

ada-para kiritaoma pimi. Keriso-na enaalinu page laketapape. 16  Nimimi 
go pepa abala yarepe kiralomare wala mo Laodisia su-para lotu kiritape 
lo pimi enaalinumi yarepena penaalapape. Go rabu page Laodisia su-
para pimi enaali nimumi pepa meda rapaainaloma nimimi go page 
yarepealepape. 17 Gore nimimi Arkipus-ri gu-rupa puma laketapape: 
Mudu Alimi abalade maa gisae kogonore neme waru pu kiritape lo 
robaama laketapape.

18  Niri nana go pepa kimi paitalepape agale la rapaato: Abi paitalepape. 
Ni Pol yaade. Niri karapo ada-para pa pi-le nimimi ni madaa kone 
narugulatepape. Gote-na epe raba meape konere nimi komea komea lo 
gina.

Go mada. 

